
இவற்றையெல்லாம் நேரில் கண்டார் ஜவஹர். எந்த நேரத்திலும் யுத்தம் மூளும் என்று உணர்ந்தார். அப்படி யுத்தம் நேரும் ஆனால் அப்போது இந்தியா என்ன செய்யவேண்டும் என்பது பற்றிச் சிந்தித்தார். முடிவும் கண்டார். என்ன முடிவு? முற்போக்கு சக்திகளின் முகாமிலே இருக்கவேண்டும் என்பதே முடிவு.

இந்த முடிவுடன் இந்தியாவுக்குப் புறப்பட்டார் ஜவஹர். வரும் வழியிலே ரோமாபுரியில் இறங்கியது அவருடைய விமானம். அப்போது மாலை நேரம். இத்தாலிய அதிகாரி ஒருவர் வந்தார், நேருவைக் கண்டார். கடிதம் ஒன்றைக் கொடுத்தார். அது ஒரு அழைப்புக் கடிதம். எவரிடமிருந்து? முசோலினியிடம் இருந்து.

கடிதம் கண்டார் ஜவஹர். முசோலினியைக் காண ஓடினாரா? இல்லை, மறுத்து விட்டார்.

சில நாட்கள் முன்புதான் நண்பர் ஒருவர்.ஜவஹருக்குக் கடிதம் எழுதினார். முசோலினியை சத்திப்பது நல்லது என்று. பிறகு லாஸேனில் இருந்த இத்தாலிய தூதர் ஒருவர் ஜவஹரைச் சந்தித்தார். முசோலினியைக் காணுமாறு கூறினார்.

“இத்தாலிய சர்வாதிகாரி ஏன் இவ்வாறு வற்புறுத்தி என்னை அழைக்க வேண்டும்?’ என யோசித்தார் ஜவஹர்.

இதில் ஏதோ சூது இருக்கிறது” என்று கருதினார்.

எனவே மறுத்தார்; மு. சோ லி னி யி ன் ஆ  ைச நிறைவேறாமலே போயிற்று. ஜவஹரின் விமானம் இந்தியா நோக்கிப் பறந்தது.

